
PROJEK CENTRAL SPINE ROAD PAKEJ 5: RAUB KE BENTONG, PAHANG, 
ALTERNATIF ATASI KESESAKAN LALULINTAS 

  
BENTONG, PAHANG – Keselamatan dan keselesaan pengguna jalan raya dari Kuala 
Krai, Kelantan ke Simpang Pelangai, Pahang terus diberikan perhatian oleh Kerajaan 
apabila Projek Central Spine Road (CSR) sepanjang 351.3 kilometer dilaksanakan 
secara berperingkat.    
 
Keutamaan kerajaan pada masa ini ialah untuk melaksanakan tiga pakej daripada 
enam pakej utama Projek CSR.  Pakej tersebut ialah Pakej 3 dari Gua Musang, 
Kelantan ke Kg. Relong, Kuala Lipis, Pahang sejauh 93.8km atas faktor kawasan 
kemalangan, Pakej 4 dari Kg. Relong, Kuala Lipis ke Raub, Pahang sejauh 50km atas 
faktor kesinambungan jajaran dan Pakej 5 dari Raub ke Bentong, Pahang sejauh 54km 
atas faktor kesesakan lalu lintas.  
 
Lawatan kerja oleh Timbalan Menteri Kerja Raya, YB Tuan Haji Mohamad Anuar bin 
Mohd Tahir hari ini memfokuskan status kemajuan projek Pakej 5, jajaran daripada Kg. 
Asap ke Kg. Sertik dan Bentong Bypass.  Skop projek Kg. Asap ke Kg. Sertik dan 
Bentong Bypass ini melibatkan membina jalan baharu empat lorong dua hala dengan 
piawaian JKR R5 sepanjang 28.5km.  
 
Bentong Bypass merupakan laluan alternatif Jalan Persekutuan FT08 sedia ada yang 
dapat memberikan keselesaan kepada pengguna dan mengurangkan kesesakan lalu 
lintas seterusnya menjimatkan masa perjalanan terutamanya sewaktu musim 
perayaan.  Projek ini juga akan menjadi pemangkin kepada pembangunan infrastruktur 
dan ekonomi di sepanjang koridor Wilayah Ekonomi Pantai Timur. 
 
Pakej 5 ini bermula pada Rancangan Malaysia Kesepuluh (RMKe-10) dengan kos 
yang diluluskan sebanyak RM631.98 juta. Pakej 5 dibahagikan kepada tiga (3) 
Seksyen Pembinaan iaitu Seksyen 5C1, Seksyen 5C2 dan Seskyen 5D yang telah 
dimulakan secara berperingkat mulai November 2015 dan dijangka siap sepenuhnya 
dalam tempoh Rancangan Malaysia Kesebelas (RMKe-11) iaitu pada tahun 2020. 
 
Secara keseluruhan, Projek CSR dibahagikan kepada enam (6) pakej utama iaitu: 
 

Pakej 1: Kuala Krai ke Jambatan Sg. Lakit, Kelantan (47km) 
Pakej 2: Jambatan Sg. Lakit ke Gua Musang, Kelantan (59km) 
Pakej 3: Gua Musang ke Kg. Relong, Kuala Lipis, Pahang (93.8km) 
Pakej 4: Kg. Relong, Kuala Lipis ke Raub, Pahang (50km) 
Pakej 5: Raub ke Bentong, Pahang (54km) 
Pakej 6: Bentong ke Simpang Pelangai, Pahang (47.5km ) 

